
REPUBLIKA E SHQIPËRISË

GJYKATA E LARTË
KOLEGJI ADMINISTRATIV

Nr. 31003-00603-00-2018 i Regj. Themeltar 
Nr. 00-2025-1016 (132) i Vendimit 
V E N D I M

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga:
Sokol SADUSHI
- Kryesues


Gentian MEDJA
- Anëtar


Sokol NGRESI
- Anëtar  
më datë 25.03.2025, mori në shqyrtim, në dhomë këshillimi, çështjen administrative me nr. 31003-00603-00-2018 akti që i përket:
PADITËS:



Ilir Doçi

E PADITUR:
Ministria e Mbrojtjes 

OBJEKTI:
Detyrimin e palës së paditur Ministria e Mbrojtjes e Republikës së Shqipërisë t’i paguajë paditësit Ilir Doçi pagën mujore të muajit Dhjetor 2014, si dhe pagimin e shpenzimeve gjyqësore

BAZA LIGJORE:
Nenet 102, 106, 153 e vijues të Kodit të Procedurës Civile. Ligji nr. 59/2014 “Për karrierën ushtarake në Forcat e Armatosura të Republikës së Shqipërisë”, neni 27 i tij, nenet 7,11, 15, 17 e vijues të ligjit nr. 49/2012 “Për organizimin dhe funksionimin e e gjykatave administrative dhe gjykimin e mosmarrëveshjeve administrative”.
KOLEGJI ADMINISTRATIV I GJYKATËS SË LARTË


pasi dëgjoi relatimin e gjyqtar Gentian Medja dhe si e shqyrtoi çështjen në tërësi
V Ë R E N
I. Rrethanat e çështjes
1. Paditësi Ilir Doçi, me urdhrin nr. 1516, datë 20.10.2014 të Ministrit të Mbrojtjes, është emëruar në detyrë “Komandant” në Repartin Ushtarak nr. 6630 në Shtabin e Përgjithshëm të Forcave të Armatosura, duke i filluar marrëdhëniet financiare në datë 01.10.2014. Për shkak të riorganizimit të personelit në Forcat e Armatosura, me urdhrin nr. 1753, datë 27.10.2014 “Për lirim nga detyra”, Ministri i Mbrojtjes ka urdhëruar: “I. Lirimin nga detyra dhe kalimin në dispozicion të Shtabit të Përgjithshëm të Forcave të Armatosura të personelit ushtarak Kapiten Ilir Adem Doçi. Marrëdhëniet financiare iu ndërpriten në datë 01.10.2014 dhe pas kësaj trajtohen sipas nenit 27, pika 2 e ligjit nr. 59/2014 datë 12.06.2014 “Për karrierën ushtarake në Forcat e Armatosura të Republikës së Shqipërisë”.

2. Me Urdhrin nr. 2258, datë 30.12.2014 “Për emërim në detyrë”, Ministri i Mbrojtjes ka urdhëruar: “1. Emërimin e personelit si më poshtë: 8. Kapiten Ilir Dem Doçi, deri tani në dispozicion të Shtabit të Përgjithshëm, emërohet “Specialist për Artilerinë ” në repartin ushtarak nr. 1060 në Forcën Tokësore. II. Marrëdhëniet financiare të fillojnë më datë 01.01.2015. Ky urdhër hyn në fuqi menjëherë”. Sipas vërtetimit nr. 2249 prot., datë 24.07.2015 të Repartit Ushtarak nr. 6630 rezulton që paditësi Ilir Doçi, ish efektiv në Repartin Ushtarak nr. 6630, është trajtuar me pagë mujore bruto 54.200 (pesëdhjetë e katër mijë e dyqind) lekë dhe pagë mujore neto 42.274 (dyzet e dy mijë e dyqind e shtatëdhjetë e katër) lekë për muajin Nëntor 2014. Ndërsa sipas vërtetimit nr. 2750/2 prot., datë 05.01.2015 të Komandantit të Batalionit të Mbështetjes pranë Shtabit të Përgjithshëm të FA, vërtetohet se ky shtetas ka kryer detyrën e Komandantit të Kompanisë së Ruajtjes në Repartin Ushtarak nr. 6630 Tiranë, deri në datë 30.10.2014.

3. Paditësi për shkak se nuk është trajtuar financiarisht për muajin Dhjetor 2014, ka paraqitur ankesë tek Shefi i Shtabit të Përgjithshëm të Forcave të Armatosura në datë 14.01.2015, me pretendimin se ky muaj konsiderohet se duhej t’i paguhej paditësit si kohë në dispozicion që i përket muajit të dytë, e drejtë e njohur nga neni 27 i ligjit 59/2014. Ky i fundit me shkresën nr. 376/1 prot datë 22.01.2015 të Drejtorisë së Personelit pranë Shtabit të Përgjithshëm të Forcave të Armatosura, sqaron se: Kërkesa juaj për dëmshpërblim financiar për periudhën e paemëruar 01-31 Dhjetor 2014, është një e drejtë që gëzon mbështetje ligjore. Sa më lart e drejta juaj është e karakterit privat dhe si e tillë mund të provohet në gjykatë bazuar në ligjin nr. 8116, datë 29.03.1996 ( i azhurnuar) neni 16...”.
4. Paditësi Ilir Doçi tashmë me gradë major, i është drejtuar Drejtorisë së Inspektimit të Përgjithshëm dhe Antikorrupsionit pranë Ministrisë së Mbrojtjes, e cila me shkresën nr. 294/2 prot., datë 23.03.2015 me lëndë “Kthim përgjigje”, në lidhje me ankesën për mosmarrjen e pagesës për kohën e qëndrimit në dispozicion, i ka sugjeruar paditësit: “T’i adresohet Shtabit të Përgjithshëm të Forcave të Armatosura si struktura përgjegjëse për zgjidhjen e problemit.” Paditësi është ankuar tek Ministri i Mbrojtjes. Me shkresën nr. 294/5 prot datë 17.06.2015 me lëndë “Kthim përgjigje” të Drejtorisë së Inspektimit të Përgjithshëm dhe Antikorrupsionit, atij i bëhet me dije si më poshtë: “Mungesa e funksioneve të lira për t’u emëruar në detyrë gjatë periudhës 01.12.2014 deri në datë 31.12.2014, ka sjellë mostrajtim financiar për këtë muaj. Për sa më sipër, sqarojmë se, sipas prononcimit të Drejtorisë së Personelit në Shtabin e Përgjithshëm, kjo është një e drejtë që gëzon mbrojtje ligjore dhe zgjidhet duke iu drejtuar gjykatës kompetente. Gjykata zgjidh mosmarrëveshjet në përputhje me dispozitat ligjore dhe normat e tjera në fuqi që janë të detyrueshme të zbatohen nga autoritetet përkatëse.”
5. Paditësi i është drejtuar gjykatës me padinë objekt gjykimi, duke pretenduar se paga e muajit Tetor 2014, kohë në të cilën paditësi ka qenë në punë, i është paguar atij si kohë në dispozicion të Shtabit të Përgjithshëm të Forcave të Armatosura dhe muaj i dytë i kohës në dispozicion që duhet të ishte muaj Dhjetor, në këtë rast nuk i është paguar. Vendi i punës nga ku paditësi është larguar në organikën e Batalionit është major, ndërsa aktualisht në këtë pozicion është dërguar një ushtarak që nuk e mban këtë gradë, pasi ai mban gradën kapiten i parë dhe paditësin, i cili ishte në përputhje me gradën dhe vendin e punës, e kanë dërguar në një vend pune që në organikë duhet të jetë i gradës kapiten.

6.  Gjykata Administrative e Shkallës së Parë Tiranë, me vendimin nr. 5488 (80-2015-3762), datë 30.10.2015, ka vendosur: “Pranimin e padisë se paditësit Ilir Doçi. Detyrimin e palës së paditur, Ministria e Mbrojtjes t’i paguajë paditësit pagën për periudhën 1 deri 27 Dhjetor, si periudhë në dispozicion. Ekzekutimi i këtij vendimi do të kryhet nga pala e paditur, brenda dy muajve nga marrja e këtij vendimi formë të prerë dhe paraqitja e kërkesës së kreditorit, në pagesën e plotë të pagës, ndërsa ekzekutimi i detyrueshëm do të kryhet nga përmbaruesi gjyqësor...”

7. Gjykata Administrative e Shkallës së Parë, Tiranë ka arsyetuar, ndër të tjera se, nga aktet shkresore të depozituara me cilësinë e provës në gjykim, rezulton se paditësi deri në kohën e nxjerrjes së aktit të lirimit nga detyra në datë 27.10.2014, ka ushtruar detyrën “Komandant” në Repartin Ushtarak nr. 6630 në Shtabin e Përgjithshëm të Forcave të Armatosura, në zbatim të urdhrit nr. 1516, datë. 20.10.2014 të Ministrit të Mbrojtjes. Me vërtetimin nr. 2750/2 prot., datë 05.01.2015 të Komandantit të Batalionit të Mbështetjes pranë Shtabit të Përgjithshëm të FA, provohet se paditësi llir Doçi ka kryer detyrën e Komandantit të Kompanisë së Ruajtjes në Repartin Ushtarak nr. 6630 Tiranë, deri në datë 30.10.2014, e lidhur me kohën e nevojshme për komunikimin efektiv të urdhrit të lirimit nga detyra nr.1753 datë 27.10.2014 të Ministrit të Mbrojtjes. Sipas këtij të fundit, paditësit i ndërpriten marrëdhëniet financiare në datë 01.10.2014 dhe më pas kësaj date, ai trajtohet sipas nenit 27, pika 2, të Ligjit nr. 59/2014 "Për karrierën ushtarake në Forcat e Armatosura të Republikës së Shqipërisë”.

7.1. Neni 27 i ligjit 59/2014, në pikën 2 të tij, përcakton emërimin e ushtarakut të liruar në një detyrë tjetër, emërim që duhet të bëhet brenda një periudhe 2- mujore, e gjatë së cilës, ai paguhet me pagën mujore të gradës që mban, por jo më shumë se dy muaj. Në kuptim të kësaj dispozite, ushtaraku i liruar nga detyra, ka të drejtën për tu emëruar menjëherë në një detyrë tjetër, në përputhje me arsimimin, specialitetin dhe funksionet organike sipas gradës që mban, dhe nëse menjëhershmëria nuk është e mundur, përmbushja e këtij detyrimi shtyhet me ligj jo më shumë sesa 2 muaj, periudhë e cila është e pagueshme.

    7.2. Në rastin konkret, rezulton se Urdhri për lirim nga detyra i Ministrit të Mbrojtjes i datës 27.10.2014, është disponuar me fuqi prapavepruese që nga data 01.10.2014, kur deri në kohën e nxjerrjes së këtij urdhri, paditësi ka ushtruar rregullisht detyrën funksionale të tij në Repartin Ushtarak nr. 6630, ku edhe është paguar deri në datë 30.10.2014. Fakti konfirmohet nga vërtetimi nr. 2750/2 prot., datë 05.01.2015 të Komandantit të Batalionit të Mbështetjes pranë Shtabit të Përgjithshëm të FA, ku edhe pasqyrohet disponimi me Urdhrin për lirim nr. 1753, datë 27.10.2014 dhe efektet e tij që nga data 01.10.2014. Gjykata vëren se urdhri i lirimit nga detyra i datës 27.10.2014 i Ministrit të Mbrojtjes, i cili i ka filluar efektet e tij për zbatimin e nenit 27, pika 2 të ligjit 59/2014 që nga data 01.10.2014, konsiderohet se ka hyrë në fuqi nga dita e miratimit të tij, dhe nuk i përgjigjet asnjë prej situatave përjashtimore, të cilat sipas nenit 112 të Kodit të Procedurave Administrative, justifikojnë efektet prapavepruese të aktit. Jo vetëm që disponimi me të, nuk konsiderohet se është në favor të subjektit paditës që preket nga akti (neni 112, pika 2/a e KPA), por as nuk lejohet nga ligji specifik (neni 112, pika 2/c e KPA), e lidhur me faktin se urdhri i Ministrit për lirimin nga detyra, nuk i përgjigjet në kuptimin e vet aktit administrativ, sipas përmbajtjes dhe thelbit të nenit 115 të Kodit të Procedurave Administrative dhe nenit 2 pika 6 të ligjit 49/2012 mbi gjykimin e posaçëm administrativ. Marrëdhënia e punës për ushtarakët gjendet e shqyrtueshme përpara kësaj gjykate, për shkak se subjekti punëdhënës konsiderohet organ i administratës publike dhe jo sepse akti i lirimit nga detyra është i mirëfilltë administrativ.

     7.3. Ligji nr. 153/2012 “Për nëpunësin civil”, neni 2, shkronja “dh”, ka përjashtuar nga fushëveprimi i shërbimit civil ushtarakët e Forcave të Armatosura, ndaj nuk mund të thuhet se marrëdhënia e punës në Forcat e Armatosura është marrëdhënie juridike e natyrës administrative, pra se gjendet i zbatueshëm përcaktimi që ligji 153/2012, jep në nenin 1 të tij. Fakti që marrëdhënia e punës në këtë sektor disiplinohet me urdhër të Ministrit dhe që ankimi ndaj lirimit nga detyra shqyrtohet nga gjykata administrative sipas nenit 30 të tij, lidhet me kompetencën në lëndë të dhënë kësaj gjykate sipas nenit 7, shkronja “ç” të ligjit 49/2012, për të shqyrtuar mosmarrëveshjet në fushën e marrëdhënieve të punës, kur punëdhënësi është organ i administratës publike. Nga sa më sipër, gjykata arrin në përfundimin se efektet e aktit të lirimit nga detyra për paditësin kanë filluar nga koha e nxjerrjes së tij në datë 27.10.2014, ndaj në respektim të afatit dy mujor të njohur me ligj, paditësi duhej të kish përfituar pagesë deri në datë 27.12.2014. Periudha e tij efektive e punës pranë Repartit Ushtarak 6630 gjatë muajit Tetor 2014, duhet t’i përgjigjet pagës në detyrën efektive që ai ka ushtruar deri në nxjerrjen e urdhrit të lirimit, dhe jo pagesës në dispozicion nën efektet e një periudhe ku ushtaraku paguhet ndonëse është liruar nga detyra. E thënë ndryshe, paditësi nuk mund të konsiderohet se ka punuar në Tetor, (fakt që provohet lehtë në kushtet kur urdhri i lirimit ka dalë në datë 27 Tetor), dhe të paguhet si person i liruar nga detyra, pra sikur të mos ish më në atë detyrë që nga data 01.10.2014, kur në fakt ka qenë. Aq më tepër i vlen këtij arsyetimi fakti që gjatë muajit Dhjetor 2014, paditësi nuk konsiderohet në detyrë tjetër, pasi efektet financiare të Urdhrit nr.2258 datë 30.12.2014 të Ministrit të Mbrojtjes, i cili e emëron kapiten Ilir Adem Doçi, “Specialist për artilerinë”, në repartin ushtarak nr.1060, në Forcën Tokësore, kanë filluar më datë 01.01.2015.

8. Kundër këtij vendimi, ka paraqitur ankim pala e paditur Ministria e Mbrojtjes duke parashtruar këto shkaqe për ndryshimin e vendimit nr. 5488 (80-2015-3762), datë 30.10.2015, të Gjykatës Administrative të Shkallës së Parë Tiranë dhe rrëzimin e kërkesëpadisë:

· Vendimi i gjykatës është marrë në interpretim të gabuar të fakteve dhe të ligjit material, duke e bërë vendimin e padrejtë dhe të cenueshëm për faktet dhe argumentet ligjore si vijon:

· Nga administrimi i provave rezulton se paditësi është ushtarak aktiv me gradën Kapiten. Si pasojë e reduktimit dhe riorganizimit të personelit në Forcat e Armatosura me urdhrin nr. 1753, datë 27.10.2014 të Ministrit të Mbrojtjes, paditësi është liruar nga detyra dhe është vënë në dispozicion të Shtabit të Përgjithshëm të Forcave të Armatosura në të cilin përcaktohet se: “I. Lirimin nga detyra dhe kalimin në dispozicion të Shtabit të Përgjithshëm të Forcave të Armatosura të personelit ushtarak:..42. Kapiten Ilir Adem Doçi. Marrëdhëniet financiare iu ndërpriten në datë 01.10.2014 dhe pas kësaj trajtohen sipas nenit 27, pika 2 e ligjit nr. 59/2014 datë 12.06.2014 “Për karrierën ushtarake në Forcat e Armatosura të Republikës së Shqipërisë”. Referuar këtij urdhri janë liruar nga detyra dhe janë vënë në dispozicion të SHPFA-së 42 ushtarakë (oficerë), në pritje të risistemimit. Më tej dhe pas përfundimit të procedurës së ristrukturimet dhe përshtatjes së ushtarakëve sipas gradave dhe specialiteteve me urdhrin nr. 2258, datë 30.12.2-14 të Ministrit të Mbrojtjes ‘Për emërim në detyrë” është urdhëruar si më poshtë; “ I Emërimin e personelit si më poshtë: 8. Kapiten Ilir Dem Doçi, deri tani në dispozicion të Shtabit të Përgjithshëm, emërohet “Specialist për Artilerinë ” në repartin ushtarak nr. 1060 në Forcën Tokësore. II. Marrëdhëniet financiare të fillojnë më datë 01.01.2015. Ky urdhër hyn në fuqi menjëherë ”. Nëpërmjet këtij urdhri janë emëruar në detyrë 12 ushtarakë (oficerë) në përputhje me vendet e lira në strukturë dhe specialitetin që ata kanë.

· Sa i përket kërkimit të padisë, pra detyrimin e të paditurit që t’i paguajë paditësit pagën e papaguar për muajin dhjetor 2014 pala e paditur pretendon se kjo kërkesë është e pambështetur në ligj për këto arsye: Paditësi si ushtarak karriere është vënë në dispozicion të SHPFA-së me arsyen se në Forcat e Armatosura gjatë kësaj periudhe është implementuar një strukturë e re me pasojë reduktime në numrin limit të personelit. Me qëllim sistemimin e ushtarakëve sipas gradave, funksioneve dhe arsimimit një numër i madh prej tyre kanë dalë në dispozicion dhe pas përfundimit të procesit të ristrukturimit një pjesë e tyre janë emëruar në detyrat dhe pozicionet specifike të miratuar në strukturën e re sipas nevojave të FA-së dhe një pjesë e tyre kanë dalë në rezervë ose në lirim, në përputhje me ligjin specifik që rregullon këtë veprimtari ( neni 27/2 i ligjit nr. 59/2014 dt. 12.06.2014 “Për karrierën ushtarake në Forcat e Armatosura”).  Koha në të cilën institucionit i është nevojitur që të sistemojë këta ushtarakë ka qenë pak më e gjatë, pothuaj një muaj më shumë.  Ndërkohë paditësi është trajtuar financiarisht sipas ligjit të sipërcituar, për një afat kohor prej 2 muajsh (periudha kohore tetor- nëntor 2015). Në këto kushte arrihet në përfundimin se kërkesa e paditësit është e pambështetur në ligj, për arsyen se vete ligjvënësi ka përcaktuar dhe kufizuar kohën e pagesës së ushtarakut gjatë kohës të lirimit nga detyra vetëm për 2 muaj dhe jo më shumë.

· Ministria e Mbrojtjes si institucioni përgjegjës për zbatimin e këtij ligji, nuk mund të veprojë në tejkalim të përcaktimeve ligjore të vendosura me ligj dhe për me tepër kur paditësi nuk ka kryer asnjë detyrë si pasojë e lirimit të tij nga detyra. Fakt i provuar është se gjatë kësaj kohe, paditësi nuk ka ushtruar efektivisht një punë ose detyrë të përcaktuar dhe sa më sipër ai nuk mund të paguhet për diçka që nuk e ka kryer. Paditësi sipas ligjit mund të pretendojë vetëm 2 muaj pagë por asnjë rrogë më tepër sepse ky kërkim vjen haptazi në kundërshtim me ligjin dhe faktet. Ai ka përfituar sipas ligjit pagën e muajit tetor dhe nëntor 2014 dhe pretendimi për pagën e muajit dhjetor është në tejkalim të përcaktimeve ligjore.

9. Gjykata Administrative e Apelit Tiranë me vendimin nr.4615 (4924), datë 08.11.2017 ka vendosur: “Lënien në fuqi të vendimit nr. 5488 (80-2015-3762) datë 30.10.2015 të Gjykatës Administrative të Shkallës së Parë Tiranë...” 
10. Gjykata Administrative e Apelit Tiranë ka arsyetuar, ndër të tjera se, vendimi nr. 5488, datë 30.10.2015 i Gjykatës Administrative të Shkallës së Parë Tiranë është rrjedhojë e një procesi të rregullt ligjor, marrë në zbatim të ligjit procedural e material, që ka bërë një cilësim të drejtë të fakteve në raport me ligjin e zbatueshëm e për rrjedhojë duhet lënë në fuqi. Ligji nr. 59/2014 “Për karrierën ushtarake në Forcat e Armatosura të Republikës së Shqipërisë”, i ndryshuar, në nenin 27 parashikon se: 1. Kur ushtaraku lirohet nga detyra, ai emërohet menjëherë në një detyrë tjetër, në përputhje me arsimimin, specialitetin dhe funksionet organike sipas gradës që mban. 2. Në raste të veçanta, emërimi në një detyrë tjetër bëhet brenda një periudhe 2-mujore. Gjatë kësaj periudhe, ushtaraku i liruar nga detyra paguhet me pagën mujore të gradës që mban, por jo më shumë se dy muaj. Në kuptim të kësaj dispozite, ushtaraku i liruar nga detyra, ka të drejtën për tu emëruar menjëherë në një detyrë tjetër, në përputhje me arsimimin, specialitetin dhe funksionet organike sipas gradës që mban, dhe nëse menjëhershmëria nuk është e mundur, përmbushja e këtij detyrimi shtyhet me ligj jo më shumë sesa 2 muaj, periudhë e cila është e pagueshme. Zhvillimi i gjykimit në shkallë të parë ka vërtetuar se paditësi deri në kohën e nxjerrjes së aktit të lirimit nga detyra në datë 27.10.2014, ka ushtruar detyrën “Komandant” në Repartin Ushtarak nr. 6630 në Shtabin e Përgjithshëm të Forcave të Armatosura, në zbatim të urdhrit nr. 1516, datë. 20.10.2014 të Ministrit të Mbrojtjes. Bazuar në këtë urdhër, paditësit i ndërpriten marrëdhëniet financiare në datë 01.10.2014 dhe më pas kësaj date, ai trajtohet sipas nenit 27, pika 2, të Ligjit nr. 59/2014 "Për karrierën ushtarake në Forcat e Armatosura të Republikës së Shqipërisë”. Në vështrim të dispozitës të mësipërme konstatohet me të drejtë se nuk rezulton e provuar që efektet e aktit të lirimit nga detyra për paditësin kanë filluar nga koha e nxjerrjes së tij në datë 27.10.2014, ndaj në respektim të afatit dy mujor të njohur me ligj, paditësi duhej të kish përfituar pagesë deri në datë 27.12.2014. Periudha e tij efektive e punës pranë Repartit Ushtarak 6630 gjatë muajit Tetor 2014, duhet t’i përgjigjet pagës në detyrën efektive që ai ka ushtruar deri në nxjerrjen e urdhrit të lirimit, dhe jo pagesës në dispozicion nën efektet e një periudhe ku ushtaraku paguhet ndonëse është liruar nga detyra. Paditësi nuk mund të konsiderohet se ka punuar në Tetor, (fakt që provohet lehtë në kushtet kur urdhri i lirimit ka dalë në datë 27 Tetor), dhe të paguhet si person i liruar nga detyra, pra sikur të mos ish më në atë detyrë që nga data 01.10.2014, kur në fakt ka qenë. Gjithashtu gjatë muajit Dhjetor 2014, paditësi nuk konsiderohet në detyrë tjetër, pasi efektet financiare të Urdhrit nr. 2258 datë 30.12.2014 të Ministrit të Mbrojtjes, i cili e emëron kapiten Ilir Adem Doçi, “Specialist për artilerinë”, në repartin ushtarak nr.1060, në Forcën Tokësore, kanë filluar më datë 01.01.2015. Mbi këtë arsyetim drejt ka konkluduar gjykata e shkallës së parë lidhur me pranimin e kërkesës së paditësit për detyrimin e palës së paditur Ministria e Mbrojtjes t’i paguajë paditësit pagën për periudhën 1 deri 27 Dhjetor 2014, si periudhë në dispozicion.

11. Kundër vendimit nr. 4615 (4924), datë 08.11.2017, të Gjykatës Administrative të Apelit Tiranë, ka paraqitur rekurs më datë 03.01.2018, pala e paditur Ministria e Mbrojtjes e cila ka kërkuar prishjen e vendimit të Gjykatës Administrative të Apelit dhe të vendimit të shkallës së parë, dhe pushimin e gjykimit të çështjes duke parashtruar shkaqet dhe arsyet e mëposhtme:
· Sa i përket kërkimit të padisë, pra detyrimin e të paditurit që ti paguajë paditësit pagën e papaguar për muajin dhjetor 2014, kjo kërkesë është e pambështetur në ligj. Kështu rezulton se, paditësi, si ushtarak karriere, është vënë në dispozicion të SHPFA me arsyen se, në Forcat e Armatosura, gjatë kësaj periudhe, është implementuar një strukturë e re me pasojë reduktimin në numrin limit të personelit.

· Me qëllim sistemimin e ushtarakëve sipas gradave, funksioneve dhe arsimimit, një numër i madh prej tyre kanë dalë në dispozicion dhe pas përfundimit të procesit të ristrukturimit, një pjesë e tyre janë emëruar në detyrat dhe pozicionet specifike të miratuar në strukturën e re sipas nevojave të FA dhe një pjesë e tyre kanë dalë në rezervë ose në lirim, në përputhje me ligjin specifik që rregullon këtë veprimtari. Legjislatori në nenin 27/2 të ligjit nr.59/2014 “Për karrierën ushtarake në Forcat e Armatosura" ka parashikuar se:"1. Kur ushtaraku lirohet nga detyra, ai emërohet menjëherë në një detyrë tjetër, në përputhje me arsimimin, specialitetin dhe funksionet organike sipas gradës që mban. 2. Në raste të veçanta, emërimi në një detyrë tjetër bëhet brenda një periudhe 2-mujore. Gjatë kësaj periudhe, ushtaraku i liruar nga detyra paguhet me pagën mujore të gradës që mban, por jo më shumë se dy muaj".
· Koha në të cilën institucionit i është nevojitur që të sistemojë këta ushtarakë, ka qenë pak më e gjatë se një muaj më shumë. Ndërkohë paditësi është trajtuar financiarisht sipas ligjit të sipër cituar, për një afat kohor prej 2 muajsh (periudha kohore tetor- nëntor 2015).

· Në këto kushte arrijmë në përfundimin se, kërkesa e paditësit është e pambështetur në ligj, për arsyen se vetë ligjvënësi ka përcaktuar dhe kufizuar kohën e pagesës së ushtarakut gjatë kohës të lirimit nga detyra vetëm për 2 muaj dhe jo më shumë. Ministria e Mbrojtjes, si institucioni përgjegjës për zbatimin e këtij ligji, nuk mund të veprojë në tejkalim të përcaktimeve ligjore të vendosura me ligj dhe për me tepër kur paditësi nuk ka kryer asnjë detyrë si pasojë e lirimit të tij nga detyra.

· Fakt i provuar është se, gjatë kësaj kohe, paditësi nuk ka ushtruar efektivisht një punë ose detyrë të përcaktuar dhe sa më sipër ai nuk mund të paguhet, për diçka që nuk e ka kryer. Paditësi sipas ligjit mund të pretendojë vetëm 2 muaj pagë por asnjë rrogë më tepër, sepse ky kërkim vjen haptazi në kundërshtim me ligjin dhe faktet.

· Ai ka përfituar sipas ligjit pagën e muajit tetor dhe nëntor 2014 dhe pretendimi për pagën e muajit dhjetor është në tejkalim të përcaktimeve ligjore.
II.  Vlerësimi i Kolegjit Administrativ
12. Kolegji Administrativ i Gjykatës së Lartë (në vijim Kolegji), konstaton se rekursi i paraqitur nga pala e paditur është paraqitur brenda afatit prej 30 (tridhjetë) ditësh, që nga marrja dijeni për arsyetimin e vendimit të gjykatës së apelit, në përputhje me nenin 443/2 të Kodit të Procedurës Civile. Rekursuesi legjitimohet në ushtrimin e rekursit pranë Gjykatës të Lartë duke mbajtur pozitën procedurale të palës së paditur në padinë administrative.
13. Kolegji vlerëson se në bazë të ligjit të zbatueshëm në kohën e depozitimit të tij, rekursi lejohet të ushtrohet vetëm për shkaqe, të parashikuara, në mënyrë taksative, në nenin 58 të ligjit nr. 49/2012 “Për gjykatat administrative dhe gjykimin e mosmarrëveshjeve administrative”. Kjo dispozitë, pas hyrjes në fuqi të ligjit nr. 39/2017 parashikon se: “Vendimet e shpallura nga Gjykata Administrative e Apelit në rastet që parashikohen në këtë ligj, mund të ankimohen me rekurs në Gjykatën e Lartë: a) për zbatim të gabuar të ligjit material ose procedural, të një rëndësie themelore për njehsimin, sigurinë dhe/ose zhvillimin e praktikës gjyqësore; b) kur vendimi i ankimuar është i ndryshëm nga praktika e Kolegjit Administrativ ose e Kolegjeve të Bashkuara të Gjykatës së Lartë; c) ka shkelje të rënda të normave procedurale, me pasojë pavlefshmërinë e vendimit ose të procedurës së gjykimit.”. 
14. Në juridiksionin rishikues të Gjykatës së Lartë, por edhe në misionin kushtetues që ajo ka si një gjykatë ligji përfshihen vetëm shqyrtimi i shkaqeve ligjore rigorozisht të përcaktuara në nenin 58 të ligjit nr. 49/2012, që lidhen me zbatim të gabuar të ligjit të një rëndësie themelore për njësimin, zhvillimin ose sigurinë e praktikës gjyqësore, shkelje të rënda procedurale që sjellin si pasojë pavlefshmërinë e vendimit ose kur vendimi ndaj të cilit është ushtruar rekurs është i ndryshëm nga praktika e Kolegjit Administrativ ose Kolegjeve të Bashkuara. Duke marrë në vlerësim natyrën juridike të mosmarrëveshjes, shkakun e lindjes së saj, aktet që ndodhen në dosjen gjyqësore e të administruara gjatë gjykimit, objektin dhe shkakun e padisë, pretendimet e prapësimet e palëve, vendimet e gjykatave të faktit, si dhe shkaqet e rekursit, Kolegji arrin në vlerësimin se vendimi nr. 4615 (4924), datë 08.11.2017 i Gjykatës Administrative të Apelit duhet të lihet në fuqi si rrjedhojë e respektimit dhe e zbatimit të drejtë të ligjit material dhe procedural.

15. Kolegji në zbatim të nenit 37 të ligjit nr. 49/2012 identifikon se në rastin konkret, ligji i zbatueshëm në kohën e nxjerrjes së aktit administrativ dhe të lindjes së mosmarrëveshjes administrative është ligji nr. 59/2014 “Për karrierën ushtarake në Forcat e Armatosura të Republikës së Shqipërisë”, i ndryshuar. Ky ligj ka për qëllim përcaktimin e kritereve për pranimin në Forcat e Armatosura, rendin e gradave, përparimin në gradë dhe karrierë, ndërprerjen e karrierës ushtarake, si dhe autoritetet përgjegjëse për zhvillimin e karrierës në Forcat e Armatosura. Një nga të drejtat e parashikuara në këtë ligj është edhe e drejta për tu trajtuar financiarisht gjatë kohës kur ushtaraku lirohet nga detyra, ku sipas nenit 27 të ligjit të sipërcituar parashikohet literalisht se:  1. Kur ushtaraku lirohet nga detyra, ai emërohet menjëherë në një detyrë tjetër, në përputhje me arsimimin, specialitetin dhe funksionet organike sipas gradës që mban. 2. Në raste të veçanta, emërimi në një detyrë tjetër bëhet brenda një periudhe 2-mujore. Gjatë kësaj periudhe, ushtaraku i liruar nga detyra paguhet me pagën mujore të gradës që mban, por jo më shumë se dy muaj. 
16. Kolegji gjen me vend të theksojë se të drejtat dhe detyrimet e ushtarakut, që burojnë nga statusi i ushtarakut rregullohen edhe nga ligji nr.9210/2004 “Për Statusin e Ushtarakut të Forcave të Armatosura të Republikës së Shqipërisë”. Në ligjin nr.9210/2004 “Për Statusin e Ushtarakut të Forcave të Armatosura të Republikës së Shqipërisë”, përcaktohen pozita juridike, ekonomiko-financiare dhe shoqërore, të drejtat, detyrimet dhe kufizimet e ushtarakëve të Forcave të Armatosura të Republikës së Shqipërisë, për arsye të karakterit të veçantë të detyrës dhe të shërbimit ushtarak, si dhe garancitë ligjore për zbatimin e tyre. Një nga të drejtat e parashikuara në këtë ligj është e drejta e pagës, ku sipas nenit 20 parashikohet se paga e personelit ushtarak aktiv, që shërben në Forcat e Armatosura, caktohet në bazë të pagës bazë për gradën ushtarake përkatëse. Paga mujore e personelit ushtarak aktiv (përfshirë ushtarët e shërbimit të detyrueshëm, ushtarët me pagesë/profesionistë, nënoficerët, oficerët, kursantët dhe studentët e shkollave të larta) përbëhet nga paga bazë dhe shtesat mbi pagë për kushte të veçanta pune e shërbimi.
17.  Referuar rastit objekt gjykimi, në lidhje me trajtimin me pagë gjatë periudhës së qëndrimit të ushtarakut në dispozicion, Kolegji vlerëson se pavarësisht se ushtaraku në këtë periudhë të “vënies së tij në dispozicion” nuk kryen një detyrë konkrete ai është ushtarak aktiv, ku qartësisht një nga të drejtat e ushtarakut aktiv është që të përfitojë pagën, çka përbën një të drejtë themelore në raport me detyrimet dhe ndalimet që ka ushtaraku gjatë kohës që është në shërbimin aktiv.   

18.  Kolegji vlerëson se neni 27 i ligjit nr. 59/2014, mbart detyrimin që, autoritetet do të duhet të marrin një vendim për ushtarakun e liruar nga detyra dhe të lënë në dispozicion, vendimmarrje e cila nuk i është lënë në diskrecion të organit, nëse do e marrë apo jo por është e detyrueshme që të merret menjëherë dhe në raste te veçanta brenda dy muajve. Në kuptim të dispozitës ushtaraku i liruar nga detyra duhet të emërohet menjëherë në një detyrë tjetër në përputhje me kriteret e përcaktuara në dispozitë. Në këtë interpretim teleologjik të normës, Kolegji çmon se në vlerësim të organit është lloji i vendimmarrjes, e cila do të jetë në varësi të arsimit, specialitetit dhe funksionet organike sipas gradës që ushtaraku mban, hapësirave në strukturat e Forcave të Armatosura, e cila mund të jetë risistemim i ushtarakut në një detyrë tjetër në përputhje dhe gradën që mban, apo nxjerrje në rezervë/lirim nëse plotësohen kushtet ligjore. Sa më sipër, Kolegji vlerëson se është detyrim ligjor i palës së paditur që brenda dy muajve të marrë një vendim për ushtarakun që e ka liruar nga detyra duke e lënë në dispozicion. Në vijim të detyrimit kryesor, për tu shprehur në lidhje me ushtarakun e liruar nga detyra, qëndron edhe detyrimi tjetër, që është dhënia e pagesës për ushtarakun e liruar nga detyra dhe të lënë në dispozicion. 
19. Kolegji sa më sipër vlerëson se, në interpretim qëllimor të dispozitës së sipërcituar, afati dy mujor për vendimmarrje, i vendosur nga ligjvënësi sipas nenit 27 të ligjit nr.59/2014, është një detyrim për organet komanduese të Forcave të Armatosura dhe në dobi të ushtarakut, i cili vazhdon të jetë ushtarak aktiv dhe të gëzojë të gjitha të drejtat dhe detyrimet që i jep qenia pjesë e Forcave të Armatosura. Mos ushtrimi i detyrave nga ana e organeve komanduese të forcave të armatosura, për të marrë një vendim në lidhje me vijimësinë e karrierës së ushtarakut, nuk do të thotë se ushtaraku aktiv do të privohet prej një prej të drejtave me bazike të tij, siç është paga, për shkak se ai vazhdon të jetë pjesë e Forcave të Armatosura dhe duhet tu përmbahet të gjitha detyrimeve dhe ndalimeve që vijnë nga ky fakt. Fakti që organet komanduese të Forcave të Armatosura nuk zbatojnë detyrimet e tyre për vendimmarrje sipas nenit 27 të ligjit nr.59/2014 nuk do të thotë se ushtaraku humbet të drejtat e tij të parashikuara në ligjin nr.9210/2004 dhe në ligjin nr. 59/2014, përfshi këtu edhe pagën, sa kohë është ushtarak aktiv i Forcave të Armatosura.  
20. Sa më sipër, Kolegji vlerëson se të gjitha shkaqeve të tjera të parashtruara në rekurs, i është dhënë përgjigje konform ligjit nga ana e Gjykatës Administrative të Apelit, duke i bërë një analizë të hollësishme dispozitave ligjore të zbatueshme, të cilat rregullojnë mosmarrëveshjen në gjykim. Nga ana tjetër, Kolegji sjell në vëmendje se pjesa e pretendimeve në rekurs që ngre çështje të vlerësimit të provave, del jashtë juridiksionit rishikues dhe ekskluzivisht ligjor të Gjykatës së Lartë. Nëpërmjet rekursit dhe gjykimit në Gjykatën e Lartë nuk mund të pretendohet të rihapet edhe një herë shqyrtimi gjyqësor i provave. Për këtë fazë të gjykimit, shqyrtimi gjyqësor mbyllet pas shqyrtimit të çështjes në gjykatën e apelit.

21. Mbështetur sa më sipër, Kolegji Administrativ i Gjykatës së Lartë arrin në përfundimin, se rekursi i paraqitur ndaj vendimit nr. 4615 (4924), datë 08.11.2017 të Gjykatës Administrative të Apelit nuk duhet të pranohet, por vendimi i Gjykatës Administrative të Apelit duhet të lihet në fuqi.

PËR KËTO ARSYE,

Kolegji Administrativ i Gjykatës së Lartë, mbështetur në nenin 63(1)(e), të ligjit nr. 49/2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar),

VENDOSI:

Lënien në fuqi të vendimit nr. 4615 (4924), datë 08.11.2017 të Gjykatës Administrative të Apelit.
Tiranë më 25.03.2025
2

_1716724788.bin

